
Majlis Ugama Islam Singapura 

Khutbah Jumaat 

5 April 2024 / 25 Ramadan 1445H 

Pengampunan dan Kemaafan Seorang Hamba 

Sidang Jumaat yang dirahmati Allah, 

Marilah kita sama-sama bertakwa kepada Allah s.w.t. 

Laksanakan segala perintah-Nya, dan tinggalkan segala 

tengahan-Nya. Semoga Allah s.w.t. mengurniakan ketakwaan 

kepada kita hasil daripada ibadah yang kita laksanakan 

sepanjang bulan Ramadan ini. Amin.   

Para jemaah sekalian, 

Pejam celik, pejam celik, kini kita sudah pun bertemu dengan 

Jumaat terakhir bulan Ramadan tahun ini. Terlalu pantas 

rasanya masa berlalu. Maka penuhkanlah baki waktu yang ada 

untuk benar-benar meraih segala hadiah istimewa yang 

dijanjikan Allah untuk kita di dalam bulan yang mulia ini. Dan 

antara hadiah yang paling utama itu, ialah pengampunan-Nya 

di atas segala dosa yang telah kita lakukan. 

Dunia ini penuh dengan ujian, saudara. Kilauan perhiasannya 

yang menggoda membuat ramai manusia leka, sehingga tidak 

mampu mengawal nafsu yang selalu bergelora. Maka setiap 

kita tidak terlepas daripada melakukan kesalahan dan dosa.  

Apabila dibiarkan dosa itu bertimbun di dalam diri, kita menjadi 

resah dan jiwa penuh gelisah. Kita mengetahui bahawa dosa 

yang dibiarkan dan tidak dibersihkan akan hanya membawa 

kita mendekati azab Allah di dalam neraka. 

Kerana itu, Allah suruh kita banyak beristighfar memohon 

keampunan-Nya. Terutama di dalam bulan Ramadan ini. Dan 

terutama sekali di dalam sepuluh hari yang terakhir ini, saudara.  

Malah kita dianjurkan untuk banyak berdoa sepertimana didikan 

hadis Rasulullah s.a.w.: 

 اللَّهُمَّ إنَِّكَ عُفوٌُّ تحُِبُّ الْعفَْوَ فاَعْفُ عَن يِ 

Yang bermaksud: “Ya Allah!  Sesungguhnya Engkau Maha 

Pengampun. Engkau suka memaafkan, maka maafkanlah aku.” 

(Hadis riwayat Imam Tirmidzi). 

Namun, tahukah saudara, bahawa seseorang yang 

mengharapkan kemaafan daripada Allah, perlu juga 

memaafkan kesalahan orang lain terhadap dirinya? Jika kita 

tidak mahu memaafkan kesalahan orang terhadap diri kita, 

sedangkan orang itu sudah pun meminta maaf di atas 

kesalahannya, maka Allah tidak akan mengampunkan dosa-

dosa kita. Sabda Nabi s.a.w.:  

 ارِْحَمُوا ترُْحَمُوا، وَاغْفِرُوا يغَْفِرِ اللهُ لكَُمْ 

Yang bermaksud: “Kasihilah (sesama makhluk) nescaya kamu 

akan dikasihi Allah, dan maafkanlah (kesalahan orang) nescaya 

Allah akan mengampunimu.” (Hadis riwayat Imam Ahmad dan 

Imam Tabrani). 

Saudara dan saudari yang dirahmati Allah, 

Manusia sememangnya tidak terlepas daripada kesilapan. 

Namun, ia tidak menjadi penghalang buat kita untuk 

memaafkan saudara kita yang benar-benar menyesali 

perbuatan-Nya. Keengganan untuk memaafkan boleh menjadi 

penghalang daripada mendapatkan pengampunan Allah atas 

dosa-dosa yang kita lakukan.  

Memang tidak mudah untuk manusia ini memaafkan kesalahan 

orang lain. Namun, ketahuilah, bahawa apabila kita mahu 

memaafkan, dan berusaha untuk melupakan kesalahan orang, 

itu sebenarnya membantu mengubati jiwa kita sendiri. Dengan 

itu, kita menjauhi sifat berdendam dan hasad dengki, saling 

bermusuhan dan benci-membenci. Contohilah sifat Rasulullah 

s.a.w. semasa pembukaan kota Makkah. Baginda memaafkan 

setiap penduduk Makkah, walaupun dahulunya mereka 

menyakiti baginda. Tetapi sedikitpun baginda tidak berdendam.   

Saiduna Abu Bakar As-siddiq pernah ditegur Allah kerana tidak 

memaafkan kerabatnya yang bernama Mistoh (مسطح). Mistoh ini 

seorang yang tidak berharta, dan Abu Bakarlah yang bermurah 

hati menampung keperluan hidupnya. Satu ketika, puteri Abu 

Bakar yang bernama Aishah, difitnah kononnya curang 

terhadap suaminya, iaitu Rasulullah s.a.w. Mistoh termasuk di 

kalangan tiga orang sahabat Rasulullah yang terlibat 

menyampaikan fitnah itu di dalam masyarakat. Akhirnya Allah 

membersihkan nama Aishah, dan tiga sahabi itu dijatuhkan 

hukuman yang berat. Mereka bertaubat, dan taubat mereka 

diterima Allah. Tetapi Abu Bakar tidak memaafkan Mistoh. Abu 

Bakar malah bersumpah tidak akan meneruskan bantuannya 

lagi kepada Mistoh. Sikap Abu Bakar itu, bagaimanapun, 

ditegur Allah dengan firman-Nya di dalam Surah An-Nur, ayat 

22:    

 

Yang bermaksud: “Dan janganlah orang-orang yang 

mempunyai kelebihan dan kelapangan di antara kamu 

bersumpah untuk tidak memberi (bantuan) kepada 

kerabat(nya), orang-orang miskin dan orang-orang yang 

berhijrah di jalan Allah. Hendaklah mereka memaafkan dan 

berlapang dada. Apakah kamu tidak suka untuk Allah 

mengampunimu? Sedangkan Allah Maha Pengampun lagi 

Maha Penyayang.” 

Setelah ditegur, Abu Bakar segera memohon pengampunan 

Allah, membatalkan sumpahnya dan kembali membantu 

kerabatnya itu. Demikianlah besarnya jiwa insan mulia bernama 

Abu Bakar ini. Begitu sekali hatinya dilukai, namun semarak api 

kemarahannya tidak dibiarkan lebih besar daripada kelembutan 

rahmat dan kasih sayang Allah.   

Maka saudara dan saudari sekalian, didiklah hati untuk mampu 

menghulurkan kemaafan, sepertimana kita sendiri selalu 

merayu curahan pengampunan Tuhan. Tidak perlu menunggu 

Hari Raya untuk saling memaafkan. Sekarang ini, dalam 

tempoh hari-hari terakhir Ramadan ini, ketika pintu-pintu syurga 

Allah sedang luas terbuka untuk hamba-hamba-Nya yang 

bergegas bertaubat kepada-Nya, kita lapangkan dada untuk 

memaafkan semua saudara dan saudari kita. Sama ada 

mereka tahu, ataupun di belakang pengetahuan mereka. Allah 

tetap Maha Mendengar lagi Maha Mengetahui. Semoga 

keikhlasan kita untuk menghulurkan kemaafan menjadi di 

antara sebab segala dosa kita dipadam Allah, Tuhan Yang 

Maha Pengampun lagi Maha Mengasihani. Amin Ya Rabbal 

‘Alamin. 

هُوَ   إينَّهُ  فاَسْتَ غْفيرُوهُ  وَلَكُمْ،  لِي  العَظييْمَ  اَلله  وَأَسْتَ غْفيرُ  هَذَا  قَ وْلِي  أَقُ وْلُ 

يْم  الغَفُوْرُ الرَّحي

KHUTBAH KEDUA  
 

اللهُ وَحْدَهُ لََ شَرييكَ الحمَْدُ للهي حََْدًا كَثييراً كَمَا أَمَرَ، وَأَشْهَدُ أَن لََ إيلَهَ إيلََّ  
لَهُ، وَأَشْهَدُ أَنَّ سَي يدَنََ مَُُمَّدًا عَبْدُهُ وَرَسُولهُُ. اللَّهُمَّ صَل ي وَسَل يمْ عَلَى سَي يدينََ  
اَلله   ايت َّقُوا  عيبَادَ الله،  فَ يَا  بَ عْدُ،  أَمَّا  أَجَْْعييَن.  وَأَصْحَابيهي  آليهي  وَعَلَى  مَُُمَّدٍ 

 أَمَرَ، وَانتَ هُوا عَمَّا نََاَكُم عَنْهُ وَزجََرَ.تَ عَالََ فييمَا 

حَيْثُ   بيذَليكَ  أَمَرَنََ اللهُ  فَ قَدْ  الْمُصْطَفَى،  النَّبي ي  عَلَى  وَسَل يمُوا  صَلُّوا  أَلََ 
ي  يَ ا أَي ُّهَا الَّذيينَ   قاَل فِي كيتَابيهي العَزييزي: إينَّ اَلله وَمَلََئيكَتَهُ يُصَلُّونَ عَلَى النَّبي

اللَّهُمَّ صَل ي وَسَل يمْ وَبََريكْ عَلَى سَي يدينََ  ءَامَنُوا صَلُّوا عَلَيهي وَسَل يمُوا تَسْلييمًا.  
  مَُُمَّدٍ وَعَلَى آلي سَي يدينََ مَُُمَّدٍ.

 

المهَْديي يينَ  ديينَ  الرَّاشي الخلَُفَاءي  عَني  اللَّهُمَّ  وَعُمَرَ    سَادَاتينَا  وَارْضَ  بَكْرٍ  أَبِي 
، وَعَن بقَييَّةي الصَّحَابةَي وَالقَرَابةَي وَالتَّابيعييَن، وَتََبيعيي التَّابيعييَن،  وَعُثْمَانَ وَعَليي ي

  وَعَنَّا مَعَهُم وَفييهيم بيرَحَْتَيكَ يََ أَرْحَمَ الرَّاحَيييَن.
 

نهُم  ، الَأحْيَاءي مي ، وَالمسُْليمييَن وَالمسُْليمَاتي نَاتي نييَن وَالمؤُْمي اللَّهُمَّ اغْفيرْ ليلمُؤْمي
ظَهَرَ   مَا  وَالميحَنَ،  وَالزَّلََزيلَ  وَالوَبََءَ  البَلََءَ  عَنَّا  ادْفَعْ  اللَّهُمَّ   . وَالَأمْوَاتي

هَا وَمَا بَطَنَ، عَن بَ لَدينََ خَاصَّةً، وَسَائي  ن ْ ري البُ لْدَاني عَامَّةً، يََ رَبَّ العَالَمييَن.  مي
مَكَانٍ   ْ كُلي   وَفِي فيليسْطييَن  وَفِي  غَزَّة  فِي  اْلمسُْتَضْعَفييْنَ  إيخْوَانَ نَا  انْصُرْ  الَلَّهُمَّ 

هُمْ اللَّهُمَّ بَد يلْ خَوْفَ هُمْ أَمْنًا، وَحُزْنََمُْ فَ رَحًا، وَهََّ   .عَامَّةً، يََ أَرْحَمَ الرَّاحَييينَ 

رَةي حَسَنَةً،   فَ رَجًا، يََ رَبَّ العَالَمييَن. نيَا حَسَنَةً، وَفِي الآخي ربَ َّنَا آتينَا فِي الدُّ
   وَقينَا عَذَابَ النَّاري.

 

هَى عَني   حْسَاني وَإييتَاءي ذيي القُرْبََ، وَيَ ن ْ لعَدْلي وَالإي عيبَادَ اللهي، إينَّ اَلله يََْمُرُ بَي
، يعَيظُكُمْ لَعَلَّكُمْ تَذكََّرُونَ، فاَذكُرُوا اَلله العَظييمَ  الفَحْشَاءي وَالمنُكَري وَالبَ غْيي

وَاسْأَلُوهُ مين فَضْليهي يُ عْطيكُم، وَلَذيكْرُ  يَذْكُركُْمْ، وَاشْكُرُوهُ عَلَى نيعَميهي يزَيدكُْمْ،  
  اللهي أَكْبََُ، وَاللهُ يَ عْلَمُ مَا تَصْنَ عُونَ.

  
 

 


